
	సీ.	
మించుతోడ రమించు మేఘంబు కైవడి వ్రేలుకొ ప్పొకనీటు గీలుకొలుప

మరుపతాక వహించుమకరచిహ్నమురేఖ సోఁగకన్గవ బెళ్కు సొగసుచూపఁ

బండుగురే దాల్చు నిండుజాబిలిరీతి మొగము లేనగవుతో ముద్దుగులుక

నెలదీవఁ దళుకొత్తు నలరుగుత్తులఠీవి బటువుగుబ్బలు నేత్రపర్వ మొసఁగ



	 





	గీ.	
మహికి దిగివచ్చి తనయాశ్రమంబుకెలన, మెలఁగ నా వేల్పుజవరాలివలకుఁ దగిలి

యలఘుకళలకు నిధిగాన నతనుశాస్త్ర, దేశికుం డయ్యె నప్పుడు కౌశికుండు.

	మ.	
నునుఁగెమ్మోవి జపానుబంధ మణఁపన్ నూగారు సామీరణౌ

దనచర్య న్మఱపింపఁ గౌను హరిచింతం బోనిడం గోకపా

లనదృష్టిం జనుదోయి మాన్పఁ జిరకాలం బీఘనుం డావిలా

సినితోఁ గూడి మెలంగి యంతట నుదీచి న్యోగియై యున్నెడన్.

	సీ.	
వేలుపుదొరవీటివేశవాటిమిటారిమిన్నల కిదిగదా మేలుబంతి

హయమేధముఖయాగయజనశీలురఫలాకలనల కిదిగదా కల్పలతిక

పవిచేత వసపోనిదివిజేంద్రరిపుతపోవితతికి నిదిగదా వేఱువిత్తు

జగమెల్ల గెలువఁ గెంజిగురుటాకుజిరావజీరున కిదిగదా జీవగఱ్ఱ



	 





	గీ.	
యనక కినుక శిఖాకృతి దనుకఁ దిట్టె, నమరపతి పంపఁ దనదుడెందము గలంప

వచ్చురుచిరోరురంభ యౌవనవిజృంభ, మానసంరంభ రంభ నిమ్మౌనివరుఁడు.

	క.	
తదనంతర మీతఁడు పూ, ర్వదిగంతరమున నిరంతరశ్వాసనిరో

ధదురంతతపోబిభ్య, త్త్రిదివుం డయి విలయతరణితెఱఁగున మెఱయన్.

	శా.	
బ్రాహ్మీవల్లభుఁడు న్వసిష్ఠుఁడు నిలింపశ్రేణియు న్నీవపో

బ్రహ్మర్షిప్రవరుండ వంచుఁ దను సంభావింప లోకోత్తర

బ్రాహ్మణ్యేకశరణ్యమంత్రజుషియన్ ప్రఖ్యాతి వర్తిల్లె నీ

బ్రహ్మజ్ఞానధురీణుఁ డంచు గణుతింపన్ మౌని సంప్రీతుఁ డై.

	క.	
రాతిరి యచ్చట నుండి వి, భాతం బగుటయు నొసంగెఁ బ్రామినుకులప్రో

గై తమ్ముల కనుఁ గై తగు, జోతికి నర్ఘ్యంబు దర్భసుమగర్భముగన్.

	క.	
శ్రీరామలక్ష్మణులు సం,ధ్యారచితప్రణతులై నిజానుగతిన్ రా

వారికి జనకపురాలం, కారము వివరింపఁ దొడఁగెఁ గౌశికుఁ డెలమిన్.

శ్రీరామునకు విశ్వామిత్రుఁడు మిథిలావృత్తాంతము జెప్పుట




	మ.	
కిరిధౌరేయునికోఱ హీరఖచితక్రీడాద్రి, మున్నీరు చ

ల్వ రహింబాయనిచీర, మేరుగిరి జాళ్వాపీఁట, మిన్నేఱు బి

